ΜΑΡΤΙΟΥ 31.
ΤΗ ΛΑ´ ΤΟΥ ΜΗΝΟΣ ΜΑΡΤΙΟΥ

Μνήμη του Αγίου ενδόξου Ιερομάρτυρος Υπατίου, Επισκόπου Γαγγρών.

ΑΚΟΛΟΥΘΙΑ ΤΟΥ ΑΓΙΟΥ ΕΝΔΟΞΟΥ ΙΕΡΟΜΑΡΤΥΡΟΣ ΥΠΑΤΙΟΥ ΕΠΙΣΚΟΠΟΥ ΓΑΓΓΡΩΝ

Ποίημα Γερασίμου Μοναχού Μικραγιαννανίτου

ΕΝ ΤΩ ΜΙΚΡΩ ΕΣΠΕΡΙΝΩ

Εις το Κύριε, εκέκραξα, ιστώμεν στίχους δ´ και ψάλλομεν Στιχηρά Προσόμοια.

Ήχος πλ. β´. Αι Αγγελικαί.

Έχων εκ παιδός, θείον φόβον εν καρδία, βίον καθαρόν, θεοφρόνως εβιώσω, και πλήρης χαρισμάτων, γεγονώς θείου Πνεύματος, ώφθης μιμητής των Αποστόλων, και ευσεβείας υποφήτης, ως αληθώς ένθεος: διο Υπάτιε Θεός, λαμπρώς σε εδόξασε.

Ψήφω θεϊκή, Ιεράρχης θεοφόρος, και ιερουργός ιερός των μυστηρίων της χάριτος εδείχθης, και ποιμήν ενθεωτατος, των; Γαγγρων Υπάτιε παμμάκαρ, μαρτυρικώ δε τέλει Πάτερ, ως θύμα άμωμον, και ολοκάρπωμα δεκτόν, Χριστώ προσενήνεξαι.

Λόγω ιερώ, τον λαόν Κυρίου άγων, επί τας νομάς, σωτηρίων ενταλμάτων, θαυμάτων διαλάμπεις Ιεράρχα δυνάμεσι, και Ορθοδοξίας ώφθης στύλος, αιρετικών τας φληναφίας, ελέγχων Όσιε, και ενάρετου αγωγής, προφαίνων τας χάριτας.

Σάλπιξ ιερών, διδαγμάτων σου η γλώσσα, ώφθη αληθώς, τη του Πνεύματος δυνάμει· εντεύθεν βασιλεύσι περιβόητος γέγονας, παραδόξων έργων ενεργείαις, ως του Χριστού πιστός θεράπων, Πάτερ Υπάτιε· διο γεραίρομεν πιστώς, την πάνσεπτον μνήμην σου.

Δόξα. Ήχος α´.

Τω θείω λόγω τον νουν κατευθύνων, σαρκός ενέκρωσας το φρόνημα, και ενεργείας της χάριτος, όργανον θεόπνευστον, εχρημάτισας Όσιε· και θεοπρεπώς Χριστώ ιερατεύσας, ως ευσεβείας διδάσκαλος, αθλητικώ αίματι εφαίνιξας, ιεραρχίας την στολήν, παμμάκαρ Υπάτιε· και νυν πρόσωπον προς πρόσωπον, Χριστόν ορών και ορώμενος, αδιαλείπτως πρέσβευε, υπέρ των τιμώντων σε.

Και νυν. Θεοτοκίον.

Αμαρτωλών τας δεήσεις προσδεχομένη, και θλιβομένων στεναγμόν μη παρορώσα, πρέσβευε τω εξ αγνών λαγόνων σου, σωθήναι ημάς, Παναγία Παρθένε.

Εις τον Στίχον. Ήχος β´. Οίκος του Εφραθά.

Οίκος του παντουργού, Πνεύματος ανεδείχθης, ως θείος Ιεράρχης, Υπάτιε θεόφρον, και Μάρτυς ενθεώτατος.

Στιχ. Οι ιερείς σου, Κύριε, ενδύσονται δικαιοσύνην και οι όσιοί σου αγαλλιάσει αγαλλιάσονται.

Θείαις σου διδαχαίς, την του Ναυάτου πλάνην, Υπάτιε ελέγχων, χερσί μιαιφονούντων, μαρτυρικώς ανήρησαι.

Στιχ. Θαυμαστός ο Θεός εν τοις αγίους αυτού ο Θεός Ισραήλ, αυτός δώσει δύναμιν και κραταίωσιν τω λαώ αυτού ευλογητός ο Θεός.

Θαύμασι δοξασθείς, ως θείος Ιεράρχης, Υπάτιε τρισμάκαρ, αθλητικώ εστέφθης, εν τέλει διαδήματι.

Δόξα. Τριαδικόν.

Σύνθρονον τω Πατρί, και Πνεύματι κηρύττων, τον Λόγον Ιεράρχα, κατήσχυνας Αρείου, Υπάτιε την αίρεσιν.

Και νυν. Θεοτοκίον.

Χαίροις η τον Θεόν, αφράστως τετοκυία, τον λύσαντα την πάλαι, κατάραν Θεοτόκε, οικεία αγαθότητι.

Νυν απολύεις, Τρισάγιον, το Απολυτίκιον εκ του Μεγάλου Εσπερινού και Απόλυσις.

ΕΝ ΤΩ ΜΕΓΑΛΩ ΕΣΠΕΡΙΝΩ

Μετά τον Προοιμιακόν, το Μακάριος ανήρ. Εις το Κύριε, εκέκραξα, ιστώμεν στίχους στ´ και ψάλλομεν Στιχηρά Προσόμοια.

.Ήχος α´. Πανεύψημοι Μάρτυρες
Πάτερ Υπάτιε Θεώ, σεαυτόν ανέθηκας, από παιδός και του Πνεύματος, σκεύος γενόμενος, θείος Ιεράρχης, και ποιμήν θεόληπτος, και μάρτυς αληθείας περιδοξος, ώφθης μακάριε· δια τούτο ως Τριάδος σε, θεηγόρον, τιμώμεν θεράποντα.

Πάτερ Υπάτιε Γαγγρών, ποιμενάρχης όσιος, τη επιπνοία του Πνεύματος, ώφθης μακάριε· και καλώς ποιμάνας, τον λαόν σου Άγιε, εν θαύμασι και θείοις διδάγμασι. Μαρτύρων άθλησιν, διανύεις ανδρικώτατα, και στεφάνοις, διπλοίς κεκαλλώπισαι.

Πάτερ Υπάτιε Χριστού, την υπέρ κατάληψιν, κηρύττων κένωσιν Όσιε, Αρείου ήσχυνας, τας ερεσχελίας, και Ναυάτου ήλεγξας, οθνείαν διδαχήν θείω λόγω σου· διο τιμώμέν σε, ως ποιμένα και διδάσκαλον, Εκκλησίας, και Μαρτύρων σύνθρονον.

Έτερα. Ήχος β´. Ποίοις ευφημιών.

Ποίοις ευφημιών στέμμασιν, αναδήσωμεν τον Ιεράρχην; των Γαγγρών ποιμένα τον ένθεον, και των Αποστόλων ομότροπον· της Ορθοδοξίας τον φωστήρα· το στόμα, ορθών δογμάτων το θεόληπτον· την κρήνην, πολλών θαυμάτων την θεοβρυτον· των αρετών το ταμείον· του φωτός του θείου, τον λαμπτήρα τον φαεινόν, Χριστού τον θεράποντα, τον θεόσοφον Υπάτιον.

Ποίοις υμνωδιών κάλλεσιν, ανυμνήσωμεν τον Ιεράρχην; τον εν Ιεράρχαις περιδόξον, και εν αθληταίς περιβόητον, ως εν αμφοτέροις δοξασθέντα· το σκεύος, του Παρακλήτου το πολύτιμον· τον λύχνον, τον διαλάμποντα τοις θαύμασι, και διαλύοντα ζόφον, δεινών παθημάτων, και αιρέσεων ζοφερών, τον μέγαν Υπάτιον, τον ημάς Χριστώ προσάγοντα.

Ποίοις μελωδικοίς άσμασιν, επαινέσωμεν τον Ιεράρχην; τον της ευσεβείας διδάσκαλον, και αιρετικών τον αντίπαλον· του Ευαγγελίου τον εργάτην· Αρείου, τον καθελόντα τα διδάγματα· Ναυάτου, τον καταργήσαντα την άνοιαν· τον δι  οἰκείων αιμάτων, εισελθόντα ήδη, εις την δόξαν των ουρανών, τον θείον Υπάτιον, τον ημάς Χριστώ προσάγοντα.

Δόξα. Ήχος πλ. δ´.

Θεοπρεπεί πολιτεία εμπρέπων, ιερωσύνης ετελέσθης τη δωρεά, ως σκεύος επάξιον, Ιεράρχα Υπάτιε· όλη γαρ καρδία, τη θεία ευδοκία, του Ευαγγελίου της χάριτος, ιερουργός ώφθης πρακτικώτατος, λόγω και έργω βεβαιών, τον περιούσιον λαόν μακάριε· και τας οθνείας διδαχάς, ανασπών ριζόθεν, μαρτυρικώ αίματι, της αληθείας το κράτος ελάμπρυνας. Και νυν Ιερομάρτυς ένδοξε, τω Βασιλεί της δόξης παριστάμενος αεί, πρέσβευε ελεηθήναι τας ψυχάς ημών.

Και νυν. Θεοτοκίον.

Ο Βασιλεύς των ουρανών, δια φιλανθρωπίαν, επί της γης ώφθη, και τοις ανθρώποις συνανεστράφη· εκ Παρθένου γαρ αγνής, σάρκα προσλαβόμενος, και εκ ταύτης προελθών, μετά της προσλήψεως, εις εστιν Υιός, διπλούς την φύσιν, αλλ  οὐ την υπόστασιν· διο τέλειον αυτόν Θεόν, και τέλειον άνθρωπον, αληθώς κηρύττοντες, ομολογούμεν Χριστόν τον Θεόν ημών· ον ικέτευε Μήτερ ανύμφευτε, ελεηθήναι τας ψυχάς ημών.

Είσοδος. Φως ιλαρόν, το Προκείμενον της ημέρας και τα Αναγνώσματα.

Παροιμιών το Ανάγνωσμα.(ι´ 7, γ´ 13-16, εκλογή).

Μνήμη δικαίου μετ  ἐγκωμίων, και ευλογία Κυρίου επί κεφαλήν αυτού. Μακάριος άνθρωπος, ος εύρε σοφίαν, και θνητός, ος είδε φρόνησιν. Κρείσσον γαρ αυτήν εμπορεύεσθαι, η χρυσίου και αργυρίου θησαυρούς. Τιμιωτέρα δε εστι λίθων πολυτελών· παν δε τίμιον, ουκ άξιον αυτής εστιν. Εκ γαρ του στόματος αυτής εκπορεύεται δικαιοσύνη, νόμον δε και έλεον επί γλώσσης φορεί. Τοιγαρούν ακούσατέ μου, ω τέκνα, σεμνά γαρ ερώ· και μακάριος άνθρωπος, ος τας εμάς οδούς φυλάξει. Αι γαρ έξοδοί μου, έξοδοι ζωής, και ετοιμάζεται θέλησις παρά Κυρίου. Δια τούτο παρακαλώ υμάς, και προΐεμαι εμήν φωνήν υιοίς ανθρώπων. Ότι εγώ η Σοφία κατεσκεύασα βουλήν και γνώσιν και έννοιαν εγώ επεκαλεσάμην. Εμή βουλή και ασφάλεια, εμή φρόνησις, εμή δε ισχύς. Εγώ τους εμέ φιλούντας αγαπώ, οι δε εμέ ζητούντες,

ευρήσουσι χάριν. Νοήσατε τοίνυν άκακοι πανουργίαν, οι δε απαίδευτοι ένθεσθε καρδίαν. Εισακούσατέ μου και πάλιν, σεμνά γαρ ερώ, και ανοίγω από χειλέων ορθά. Ότι αλήθειαν μελετήσει ο λάρυγξ μου, εβδελυγμένα δε εναντίον εμού χείλη ψευδή. Μετά δικαιοσύνης πάντα τα ρήματα του στόματός μου· ουδέν εν αυτοίς σκολιόν,

ουδέ στραγγαλιώδες. Πάντα ευθέα εστί τοις νοούσι, και ορθά τοις ευρίσκουσι γνώσιν. Διδάσκω γαρ υμίν αληθή, ίνα γένηται εν Κυρίω η ελπίς υμών, και πλησθήσεσθε Πνεύματος.

Παροιμιών το Ανάγνωσμα.(ι´ 31-32, ια´ 1-12).

Στόμα δικαίου αποστάζει σοφίαν, γλώσσα δε αδίκου εξολείται. Χείλη ανδρών δικαίων επίστανται χάριτας, στόμα δε ασεβών καταστρέφεται. Ζυγοί δόλιοι, βδέλυγμα ενώπιον Κυρίου· στάθμιον δε δίκαιον, δεκτόν αυτώ. Ου εάν εισέλθη ύβρις, εκεί και ατιμία· στόμα δε ταπεινών μελετά σοφίαν. Τελειότης ευθέων οδηγήσει αυτούς, και υποσκελισμός αθετούντων προνομεύσει αυτούς. Ουκ ωφελήσει υπάρχοντα εν ημέρα θυμού, δικαιοσύνη δε ρύσεται από θανάτου. Αποθανών δίκαιος έλιπε μετάμελον· πρόχειρος δε γίνεται και επίχαρτος ασεβών απώλεια. Δικαιοσύνη αμώμου ορθοτομεί οδούς, ασέβεια δε περιπίπτει αδικία. Δικαιοσύνη ανδρών ορθών ρύσεται αυτούς, τη δε αβουλία αλίσκονται παράνομοι. Τελευτήσαντος ανδρός δικαίου, ουκ όλλυται ελπίς· το δε καύχημα των ασεβών όλλυται. Δίκαιος εκ θήρας εκδύνει, αντ  αὐτοῦ
δε παραδίδοται ο ασεβής. Εν στόματι ασεβών, παγίς πολίταις, αίσθησις δε δικαίων, εύοδος. Εν αγαθοίς δικαίων κατώρθωται πόλις, και εν απωλεία ασεβών αγαλλίαμα. Εν ευλογία ευθέων υψωθήσεται πόλις· στόματι δε ασεβών κατασκαφήσεται. Μυκτηρίζει πολίτας ενδεής φρενών, ανήρ δε φρόνιμος ησυχίαν άγει.

Σοφία Σολομώντος το Ανάγνωσμα.(γ´ 1-9).

Δικαίων ψυχαί εν χειρί Θεού, και ου μη άψηται αυτών βάσανος. Έδοξαν εν οφθαλμοίς αφρόνων τεθνάναι, και ελογίσθη κάκωσις η έξοδος αυτών, και η αφ  ἡμῶν πορεία σύντριμμα· οι δε εισιν εν ειρήνη. Και γαρ εν όψει ανθρώπων εάν κολασθώσιν, η ελπίς αυτών αθανασίας πλήρης. Και ολίγα παιδευθέντες, μεγάλα ευεργετηθήσονται· ότι ο Θεός επείρασεν αυτούς, και εύρεν αυτούς αξίους εαυτού. Ως χρυσόν εν χωνευτηρίω εδοκίμασεν αυτούς, και ως ολοκάρπωμα θυσίας προσεδέξατο αυτούς. Και εν καιρώ επισκοπής αυτών αναλάμψουσι, και ως σπινθήρες εν καλάμη διαδραμούνται. Κρινούσιν έθνη, και κρατήσουσι λαών, και βασιλεύσει αυτών Κύριος εις τους αιώνας. Οι πεποιθότες επ  αὐτὸν συνήσουσιν αλήθειαν, και οι πιστοί εν αγάπη προσμένουσιν αυτώ· ότι χάρις και έλεος εν τοις οσίοις αυτού, και επισκοπή εν τοις εκλεκτοίς αυτού.

Εις την Λιτήν, Ιδιόμελα.

Ήχος α´.

Ιερομάρτυς Υπάτιε, των αρετών δοχείον γενόμενος, της εν Γάγγραις αγίας Εκκλησίας, Ευαγγελικώς προέστης, ως πλήρης θείας ελλάμψεως· και Απσστολικοίς χαρίσμασιν εκλάμπων, θαυμάτων ώφθης αυτουργός, και ψυχών φωταγωγός, και αιρετικών διώκτης ισχυρότατος· τω γαρ πυρί της χάριτος, τα ζιζάνια τούτων ηνάλωσας, ως Ηλίας ο ζηλωτής· και μαρτυρικώς Θεώ εκδημήσας, απαύστως ικέτευε, υπέρ των τιμώντων σε.

Ήχος β´.

Ευαγγελικαίς κοσμούμενος πράξεσιν, Ιεράρχης όσιος και άκακος, κατά Παύλον ώφθης, και μαθητής Χριστού γνησιώτατος, θεοφόρε Υπάτιε· ηγνισμένω γαρ νοΐ, Θεώ ιεράτευσας, και οικείω υποδείγματι, την σην ποίμνην επαίδευσας, τα άνω φρονείν και ζητείν· και προς αιρετικάς γλωσσαλγίας, μέχρις αίματος ανταγωνιζόμενος, αθλητική ενστάσει, τούτων την πλάνην εθριάμβευσας· νυν δε τα άνω περιπολεύων, Χριστόν καθικέτευε, υπέρ των ψυχών ημών.

Ήχος γ´.

Τω φωτί των λόγων σου, των παθών λύων την ομίχλην, θαυμάτων δυνάμεσι, των διδαχών εκφαίνεις την λαμπρότητα, Ιερομύστα Υπάτιε· δαψιλώς γαρ εκκέχυται, η του Πνεύματος χάρις τοις χείλεσί σου, και θαυμαστόν σε πάσι και αιδέσιμον, τοις εγγύς και πόρρω ανέδειξεν· πανταχού γαρ εξελήλυθε, των προτερημάτων σου ο φθόγγος, Όσιε Πάτερ και πάντας εδίδαξεν, εις Τριάδα πιστεύειν ομοούσιον, εν μια θεότητι· η πρέσβευε δεόμεθα, τυχείν και ημάς θείας ελλάμψεως.

Ήχος δ´.

Του μυστικού αμπελώνος, εργάτης δόκιμος γενόμενος, δαψιλή καρποφορίαν Χριστώ προσήγαγες, Ιεράρχα και Μάρτυς Υπάτιε· ως γαρ θείος ιερεύς, εν δικαιοσύνη και αληθεία, Χριστώ ιεράτευσας· ως δε Μάρτυς των παθών αυτού, αιρετικήν καθείλες παράνοιαν· και καλώς αγωνισάμενος, το βραβείον της νίκης παρά Χριστού εδέξω, αιτούμενος ημίν το θείον έλεος.

Δόξα. Ο αυτός.

Τον Ιεράρχην του Χριστού, τον οικείω αίματι, της Ορθοδοξίας το κράτος σφραγίσαντα, Υπάτιον τον μέγαν, των ευσεβούντων οι δήμοι, μελωδικώς ανυμνήσωμεν· Αποστολικώς γαρ ποιμαίνων, την Εκκλησίαν του Θεού, αιρετικών την δυσσέβειαν κατηγωνίσατο, μιαιφόνω γνώμη, υπ  αὐτῶν αναιρούμενος· και δι  ἀμφοτέρων Χριστόν δοξάσας, επαξίως δεδόξασται, εν τη ουρανίω δόξη, ημίν δε αιτείται, ειρήνην και φωτισμόν, και πταισμάτων την συγχώρησιν.

Και νυν. Θεοτοκίον.

Εκ παντοίων κινδύνων τους δούλους σου φύλαττε ευλογημένη Θεοτόκε· ίνα σε δοξάζωμεν την ελπίδα των ψυχών ημών.

Εις τον Στίχον, Στιχηρά Προσόμοια.

Ήχος πλ.α´. Χαίροις ασκητικών.

Χαίροις ο Ιεράρχης Χριστού, ο των Γαγγρών θεοειδέστατος πρόεδρος, ο στύλος της Εκκλησίας, Ορθοδοξίας λαμπτήρ, των αιρετιζόντων σφοδρός έλεγχος, Υπάτιε Όσιε, Αποστόλων ομόζηλε, του Παρακλήτου, ευηχέστατον όργανον, βίου κρείττονος, γεωργός και διδάσκαλος· τύπος ο της πραότητος, αγάπης το σκήνωμα, της ταπεινώσεως ύφος, Ιεραρχών το κειμήλιον. Χριστόν εκδυσώπει, ταις ψυχαίς ημών δοθήναι, το μέγα έλεος.

Στιχ. Οι ιερείς σου, Κύριε, ενδύσονται δικαιοσύνην και οι όσιοί σου αγαλλιάσει αγαλλιάσονται.

Χαίροις ο Ιεράρχης Χριστού, αρχιερέων ιερόν εγκαλλώπισμα, και δόξα των Αθλοφόρων· εν αμφοτέροις και γαρ, διαλάμψας γέρας διπλούν είληφας· σοφώς την Ναυάτου γαρ, διελέγχων απόνοιαν, υπ  αὐτῶν Πάτερ, ως αρνίον πραότατον, λίθοις βέβλησαι, και εκτάνθης ευχόμενος. Όθεν Ιερομάρτυρα, ως θείον τιμώμέν σε, και πρεσβευτήν ημών μέγαν, προς τον Σωτήρα Υπάτιε· ω πρέσβευε πάσι, τοις υμνούσί σε διδόναι, το θείον έλεος.

Στιχ. Θαυμαστός ο Θεός εν τοις αγίους αυτού ο Θεός Ισραήλ, αυτός δώσει δύναμιν και κραταίωσιν τω λαώ αυτού ευλογητός ο Θεός.

Χαίροις ο Ιεράρχης Χριστού, ο βασιλεύσι και τοις πάσιν αιδέσιμος, λαμπρότητι πολιτείας, και των θαυμάτων φωτί, και λοιποίς σου Πάτερ προτερήμασιν· εντεύθεν ενέκρωσας, παραδόξως τον δράκοντα, τον εν ταμείοις, βασιλέων φωλεύοντα, και εξέπληξας, τους πιστούς τοις σοις θαύμασιν. Όθεν ως Ιεράρχην σε, και Μάρτυρα ένδοξον, και των ψυχών οικονόμον, ανευφημούμεν Υπάτιε, Χριστόν δυσωπούντα, ταις ψυχαίς ημών δοθήναι, το μέγα έλεος.

Δόξα. Ήχος β´.

Ιεραρχίας την στολήν ενδυσάμενος, εν Ιεράρχαις ώφθης περιφανής, γεωργία του κρείττονος, ως των αρρήτων μυσταγωγός, Ιεράρχα Υπάτιε· και μαρτυρικώς τελέσας τον δρόμον, της Εκκλησίας καταισχύνεις τους εχθρούς, τω εν σοι της αληθείας θησαυρώ, και ψυχική στερρότητι· διο λαμπρώς δεδόξασαι, Ιερομάρτυς αξιάγαστε.

Και νυν. Θεοτοκίον.

Την πάσαν ελπίδα μου, εις σε ανατίθημι, Μήτερ του Θεού, φύλαξόν με υπό την σκέπην σου.

Νυν απολύεις, Τρισάγιον και το Απολυτίκιον.

Ήχος δ´. Ταχύ προκατάλαβε.

Οσίως ιέρευσας, τω επί πάντων Θεώ, και πρόεδρος ένθεος, της Εκκλησίας Γαγγρών, εδείχθης Υπάτιε· συ γαρ αιρετιζόντων, διελέγξας την πλάνην, ήθλησας Ιεράρχα, υπέρ της αληθείας. Και νυν Ιερομάρτυς Χριστόν ημίν ιλέωσαι.

Δόξα. Έτερον Απολυτίκιον.

Ήχος πλ. α´. Τον συνάναρχον Λόγον.

Αρετών διαλάμπων τοις κατορθώμασι, των θαυμάτων θεόθεν την χάριν είληφας, Ιεράρχα του Χριστού Πάτερ Υπάτιε, και Μαρτύρων κοινωνός, ως αθλήσας γεγονώς, δυσώπει Ιερομάρτυς, υπέρ των πίστει τιμώντων, την μακαρίαν σου άθλησιν.

Και νυν. Θεοτοκίον.

Χαίρε πύλη Κυρίου η αδιόδευτος· Χαίρε τείχος και σκέπη των προστρεχόντων εις σε· Χαίρε αχείμαστε λιμήν, και απειρόγαμε· η τεκούσα εν σαρκί τον ποιητήν σου και Θεόν, πρεσβεύουσα μη ελλείπης, υπέρ των ανυμνούντων, και προσκυνούντων τον τόκον σου.

Και Απόλυσις.

ΕΙΣ ΤΟΝ ΟΡΘΡΟΝ

Μετά την α´ Στιχολογίαν, Κάθισμα.

Ήχος α´. Τον τάφον Σου, Σωτήρ.

Ποιμήν θεοειδής, και σοφός Ιεράρχης, και Μάρτυς αληθής, των Χριστού παθημάτων, Υπάτιε μακάριε, ανεδείχθης εν Πνεύματι. Όθεν σήμερον, την φωτοφόρον σου μνήμην, εορτάζοντες, των αρετών σου τω φέγγει, ψυχάς φωτιζόμεθα.

Δόξα. Το αυτό. Και νυν. Θεοτοκίον.

Σαρκί υπέρ ημών, τον Θεόν των απάντων, κυήσασα Αγνή, υπέρ νουν τε και λόγον, φθοράς απηλευθέρωσας, των ανθρώπων το φύραμα· όθεν Άχραντε, ως σωτηρίας σε πύλην, μεγαλύνομεν, και τη θερμή σου πρεσβεία, αεί καταφεύγομεν.

Μετά την β´ Στιχολογίαν, Κάθισμα.

Ήχος γ´. Θείας πίστεως.

Θείαν δύναμιν, ενδεδυμένος, ποιμήν άριστος, Γαγγρών εδείχθης, και ευσεβείας υποφήτης Υπάτιε· θαυματουργών δε τω λόγω της χάριτος, μαρτυρικώς προς Χριστόν εξεδήμησας. Ον ικέτευε, δοθήναι τοις σε γεραίρουσι, πταισμάτων ιλασμόν και θείον έλεος.

Δόξα. Το αυτό. Και νυν. Θεοτοκίον.

Στάμνος πάγχρυσος, του θείου μάννα, του παρέχοντος, ζωήν τω κόσμω, ανεδείχθης Θεοτόκε Πανύμνητε· τον γαρ Θεόν απορρήτως κυήσασα, πηγήν χαρίτων βλυστάνεις τοις κράζουσι· χαίρε Πάναγνε, Αγγέλων το αγαλλίαμα, και πάντων των ανθρώπων καταφύγιον.

Μετά τον Πολυέλεον, Κάθισμα.

Ήχος πλ. δ´. Την Σοφίαν και Λόγον.

Τω Κυρίω αμέμπτως ιερουργών, ως πιστός Ιεράρχης και ιερός, Τριάδα εκήρυξας, εν μια τη Θεότητι, και των αιρετιζόντων, καθείλες το φρύαγμα, και μαρτυρίου Πάτερ, ποτήριον έπιες· όθεν επαξίων, κοινωνήσας επάθλων, παρέχεις τοις χρήζουσι, την θερμήν σου αντίληψιν, Ιερομάρτυς Υπάτιε, πρεσβεύων εκτενώς Χριστώ, των πταισμάτων άφεσιν δωρήσασθαι, τοις εορτάζουσι πόθω, την αγίαν μνήμην σου.

Δόξα. Το αυτό. Και νυν. Θεοτοκίον.

Την αγίαν γαστέρα σου και αγνήν, ως ευρύχωρον σκήνωμα ο Θεός, οικήσας σεσάρκωται, εξ αχράντων αιμάτων σου, και ουρανόν σε άλλον, ανέδειξεν Άχραντε, προς ουρανόν ανάγων, τους σε μεγαλύνοντας· όθεν ως αιτίαν, της ημών σωτηρίας, και πύλην ουράνιον, και πηγήν αγιάσματος, ανυμνούντες βοώμέν σοι· χαίρε Θεοτόκε Αγνή, μυροθήκη του Αγίου Πνεύματος, η παθών δυσωδίαν, εξ ημών διώκουσα.

Οι Αναβαθμοί· το α´ Αντίφωνον του δ´ ήχου.

Προκείμενον.

Οι ιερείς σου, Κύριε, ενδύσονται δικαιοσύνην και οι όσιοί σου αγαλλιάσει αγαλλιάσονται.

Στιχ. Θαυμαστός ο Θεός εν τοις αγίους αυτού ο Θεός Ισραήλ, αυτός δώσει δύναμιν και κραταίωσιν τω λαώ αυτού ευλογητός ο Θεός.

Ευαγγέλιον. Εκ του κατά Ιωάννην (ι´ 9-16).(Ζήτει εις τον Όρθρον της ιγ´ Νοεμβρίου).

Είπεν ο Κύριος· Εγώ ειμι η θύρα· δι  ἐμοῦ εάν τις εισέλθη, σωθήσεται, και εισελεύσεται και εξελεύσεται, και νομήν ευρήσει. Ο κλέπτης ουκ έρχεται ει μη ίνα κλέψη και θύση και απολέση· εγώ ήλθον ίνα ζωήν έχωσι και περισσόν έχωσιν. Εγώ ειμι ο ποιμήν ο καλός. Ο ποιμήν ο καλός την ψυχήν αυτού τίθησιν υπέρ των προβάτων· ο μισθωτός δε και ουκ ων ποιμήν, ου ουκ εισί τα πρόβατα ίδια, θεωρεί τον λύκον ερχόμενον και αφίησι τα πρόβατα και φεύγει· και ο λύκος αρπάζει αυτά και σκορπίζει τα πρόβατα. Ο δε μισθωτός φεύγει, ότι μισθωτός εστι και ου μέλει αυτώ περί των προβάτων. Εγώ ειμι ο ποιμήν ο καλός, και γινώσκω τα εμά και γινώσκομαι υπό των εμών, καθώς γινώσκει με ο πατήρ καγώ γινώσκω τον πατέρα, και την ψυχήν μου τίθημι υπέρ των προβάτων. Και άλλα πρόβατα έχω, α ουκ έστιν εκ της αυλής ταύτης· κακείνα με δει αγαγείν, και της φωνής μου ακούσουσι, και γενήσεται μία ποίμνη, εις ποιμήν.

Ο Ν´ Ψαλμός.

Δόξα.

Ταις του Ιεράρχου, πρεσβείαις, Ελεήμον, εξάλειψον τα πλήθη, των εμών εγκλημάτων.

Και νυν.

Ταις της Θεοτόκου, πρεσβείαις, Ελεήμον, εξάλειψον τα πλήθη, των εμών εγκλημάτων.

Στιχ. Ελέησόν με, ο Θεός, κατά το μέγα έλεός σου, και κατά το πλήθος των οικτιρμών σου εξάλειψον το ανόμημά μου.

Ιδιόμελον. Ήχος πλ. β´.

Των εντολών των θείων, γεωργών τον σπόρον, πολυχούν καρπόν απέδωκας, τω γεωργώ των ψυχών, παμμάκαρ Υπάτιε· εν ιερεύσι γαρ σοφώς διέπρεψας, των ζιζανίων

καθαράς, τον αγρόν της πίστεως, και εν Μάρτυσιν εδοξάσθης, του Κυρίου τα στίγματα, τω σώματί σου βαστάσας· και νυν της δόξης αυτού κατατρυφών, αδιαλείπτως πρέσβευε, σώζεσθαι τους σε μακαρίζοντας.

Σώσον, ο Θεός, τον λαόν Σου...

Οι Κανόνες, πρώτον της Θεοτόκου και είτα του Αγίου οι εξής δύω.

Ο α´ Κανών, εκ του Μηναίου.

Ωδή α´. Ήχος πλ. δ´. Ο Ειρμός.

» Υγράν διοδεύσας ωσεί ξηράν, και την Αιγυπτίαν,» μοχθηρίαν διαφυγών, ο Ισραηλίτης ανεβόα· Τω» Λυτρωτή, και Θεώ ημών άσωμεν.

Φωτί της Τριάδος καταυγασθείς, εκ βρέφους θεόφρον, Ιεράρχα τω ζωηρώ, της Πίστεως γάλακτι ετράφης, ταις αρεταίς καταυγαζόμενος.

Συνέσει και χάριτι κοσμηθείς, νηστείαις και πόνοις, εχαλίνωσας της σαρκός, θεόφρον παμμάκαρ τας ορέξεις, και την ψυχήν αρεταίς κατεκόσμησας.

Αστράψας τω βίω τω φαεινώ, ως ήλιος πάσαν, Ιεράρχα την του Χριστού, εφαίδρυνας Πάτερ Εκκλησίαν, εν ταις ακτίσι των θαυμάτων σου.

Θεοτοκίον.

Ιδού αι προρρήσεις των Προφητών, επί σοι το πέρας, απειλήφασιν αληθώς· Λόγον γαρ ασπόρως συλλαβούσα, Θεογεννήτορ αγνή απεκύησας.

Έτερος Κανών του Αγίου, ου η ακροστιχίς·Τω Υπατίω ύμνον υφαίνω. Γερασίμου.

Ωδή α´. Ήχος α´. Ωδήν επινίκιον.

Ταις θείαις ελλάμψεσι, διηυγασμένος, τον νουν μου καταύγασον, φέγγει της χάριτος, Υπάτιε ιερέ, όπως υμνήσω την σεπτήν, και θείαν μνήμην σου.

Ως ήλιος έλαμψας, τη Εκκλησία, Γαγγρών θείος πρόεδρος, Πάτερ γενόμενος, και αρετών τω φωτί, αιρετιζόντων την αχλύν, πάσαν διέλυσας.

Υπάρχων ανάπλεως, των χαρισμάτων, Υπάτιε Όσιε, Αγίου Πνεύματος, θαυματουργείς υπέρ νουν, εις σωτηρίαν των πιστώς, προσανεχόντων σοι.

Θεοτοκίον.

Πηγή χαριτόβρυτε, ζωής αλήκτου, Χριστόν η κυήσασα, τον πάντων Κύριον, Θεογεννήτορ Αγνή, κυριευθέντα με πολλοίς, πάθεσι κάθαρον.

Ωδή γ´.

Του Μηναίου. Ο Ειρμός.

» Συ ει το στερέωμα, των προστρεχόντων σοι Κυ-» ριε· συ ει το φως των εσκοτισμένων· και υμνεί σε» το πνεύμά μου.

Ξύλον ζωής πέφυκας, καταρδευόμενος πάνσοφε, εκ των Γραφών, ου περ ου προστρέχει, τω καρπώ ο της Εύας εχθρός.

Στόματα ενέφραξας, τα δυσσεβή συσχών άσματα, προφητικώς, ταις θεοπειθέσι, προς Χριστόν παρακλήσεσι.

Γύναια βακχεύοντα, συ τη πηγή σοφώς έθραυσας, σωφρονισμόν, τοις αγνωμονούσι, παραδόξως ποιούμενος.

Οίκος θείου Πνεύματος, και προσευχής εικών γέγονας, Ιεραρχών, καύχημα και κλέος, των Μαρτύρων Υπάτιε.

Θεοτοκίον.

Νόμοις ου δουλεύσασα, τοις μητρικοίς Σεμνή τέτοκας, τον Λυτρωτήν· φύσεως οι νόμοι, επί σοι γαρ καινίζονται.

Έτερος. Στερεωθήτω η καρδία μου.

Από νεότητος ηγάπησας, όλη τη καρδία τον Κύριον, και λαμπρυνθείς ταις αρεταίς, Ιεράρχης θεόληπτος, αναδέδειξαι Υπάτιε, τω μύρω του Πνεύματος.

Της Εκκλησίας ποιμήν άριστος, της εν Γάγγραις Πάτερ γενόμενος, επί νομάς των εντολών, του Θεού καθωδήγησας, ους ο Κύριος ωνήσατο, τω ιδίω αίματι.

Ισχύν την θείαν ενδυσάμενος, οία ιερεύς ενθεώτατος, δράκοντα κτείνεις φοβερόν, και τοις πάσιν αιδέσιμος, βασιλεύσί τε και άρχουσι, Υπάτιε πέφηνας.

Θεοτοκίον.

Ως θεοδόχος θρόνος Δέσποινα, φέρεις ταις αγίαις αγκάλαις σου, τον Βασιλέα και Θεόν, ον αφράστως εκύησας· όθεν ρύσαι δυναστείας με, του χείρονος δέομαι.

Κάθισμα. Ήχος δ´. Ταχύ προκατάλαβε.

Της πίστεως δόγματα, κρατύνων Όσιε, Πατρί συναΐδιον, και ομοούσιον, τον Λόγον εκήρυξας· όθεν και ορθοδόξως, την σην ποίμνην ποιμάνας, ήσχυνας του Αρείου, την κακόφρονα γνώμην· διο νυν μεταβάς προς τον Χριστόν, πρέσβευε υπέρ πάντων ημών.

Δόξα. Ήχος πλ. α´. Τον συνάναρχον Λόγον.

Τη σοφία τη θεία καλλωπιζόμενος, Ορθοδόξων δογμάτων υφηγητής ιερός, ανεδείχθης αληθώς Πάτερ Υπάτιε· και Μαρτύρων κοινωνός, ως αθλήσας ανδρικώς, γενόμενος Ιεράρχα, καθικετεύεις απαύστως, ελεηθήναι τας ψυχάς ημών.

Και νυν. Θεοτοκίον. Όμοιον.

Τον Σωτήρα των όλων Παρθένε τέτοκας, τον ανασώσαντα κόσμον εκ της αρχαίας αράς, και υψώσαντα ημάς προς τα ουράνια, την πεσούσάν μου ψυχήν, ανύψωσον εκ της φθοράς, και σώσόν με Θεοτόκε· ότι εν σοι τας ελπίδας, της σωτηρίας μου ανέθηκα.

Ωδή δ´.

Εκ του Μηναίου. Ο Ειρμός.

» Εισακήκοα Κύριε, της οικονομίας σου το μυστή-» ριον, κατενόησα τα έργα σου, και εδόξασά σου» την Θεότητα.

Η του Πνεύματος έλλαμψις, Πάτερ επί σοι πλουσίως σκηνώσασα, φωτοφόρον στύλον έδειξε, δαδουχούντα κόσμον θείοις δόγμασι.

Τη γαλήνη των λόγων σου, τον ειδωλικόν χειμώνα ημαύρωσας, και τροπαίοις ταπεινώσεως, ασεβείας θράσος κατεμάρανας.

Ακηλίδωτον έσοπτρον, Πάτερ της Τριάδος ώφθης Υπάτιε· κατοπτεύειν γαρ ηγάπησας, καθαρώς την γνώσιν του Θεού ημών.

Θεοτοκίον.

Ως φρικτόν και παράδοξον, της αγνής λοχείας σου το Μυστήριον! υπέρ φύσιν γαρ Πανάμωμε, τον Δημιουργόν σου απεκύησας.

Έτερος. Εισακήκοα Κύριε.

Υπερόπτης των επιγείων, εν τη εφέσει των ουρανίων, γεγονώς Υπάτιε, ουρανίου χάριτος, και σοφίας πλούτον ετρύγησας.

Μίαν φύσιν ομότιμον, της Θεαρχίας Πάτερ κηρύττων, την του Αρείου άπασαν, ήσχυνας δυσσέβειαν, και την Εκκλησίαν εστήριξας.

Νόμω θείω λαμπόμενος, την του Ναυάτου παρανομίαν, εις τέλος εθριάμβευσας, και νομίμως ήθλησας, Πάτερ Ιεράρχα Υπάτιε.

Θεοτοκίον.

Όρος θείον κατάσκιον, ο θεηγόρος σε προκηρύττει· ότι εκ σου επεδήμησε, κόσμω ο φιλάνθρωπος, Κόρη και τους πάντας διέσωσε.

Ωδή ε´.

Εκ του Μηναίου. Ο Ειρμός.

» Ίνα τι με απώσω, από του προσώπου σου το φως » το άδυτον, και εκάλυψέ με, το αλλότριον σκότος τον » δείλαιον; αλλ  ἐπίστρεψόν με, και προς το φως των » εντολών σου, τας οδούς μου κατεύθυνον δέομαι.

Επί ύδωρ της θείας, Πάτερ αναβάσεως έχων την έφεσιν, και του Παραδείσου, του αΰλου το κάλλος γλιχόμενος, ευανθέσι τόποις, συμβολικώς επανεπαύου, τας εκείθεν μονάς τεκμαιρόμενος.

Ταις αΰλοις γυμνάζων, Πάτερ σεαυτόν θεωρίαις και πράξεσιν, υλικάς φροντίδας, ώσπερ βάρος ψυχής καταλέλοιπας, και εν ταις ερήμοις, χοροβατών ως εν λειμώνι, επλουτίσθης την χάριν του Πνεύματος.

Επαυξήσας την ποίμνην, Πάτερ εν τη πόα των θείων δογμάτων σου, ώσπερ μάνδρας οίκους, σεβασμίους παμμάκαρ καθίδρυσας, εν οις εισελαύνων, τα λογικά θρέμματα Πάτερ, ελυτρώσω θηρών εξ αιρέσεων.

Θεοτοκίον.

Μόνη τίκτεις Παρθένος, μόνη και απείρανδρος ώφθης Πανάμωμε· εν γαστρί γαρ Λόγον, του Πατρός δεξαμένη τον άναρχον, γαλουχείς Παρθένε, θαύμα φρικτόν! Και παρθενεύεις, και τους όρους καινίζεις της φύσεως.

Έτερος. Εκ νυκτός ορθρίζοντες.

Νοητώς λαμπόμενος, φωτί τω θεϊκώ, εν ταις νυξίν Υπάτιε, ταις ακτίσι θείου Πνεύματος, ασφαλώς τας πορείας, εποίεις μακάριε.

Υδάτων της χάριτος, ως θείος ποταμός, ύδωρ σοφέ εις πότιμον, θαλάσσης μετεποίησας, προσευχών σου δυνάμει, παμμάκαρ Υπάτιε.

Φωστήρ ως πολύφωτος, δογμάτων ιερών, αιρετικών διέλυσας, συνασπισμόν Υπάτιε, τω φωτί τω του λόγου, και θαυμάτων χάριτι.

Θεοτοκίον.

Αγγελικών δυνάμεων, ως ούσα Βασιλίς, την εν εμοί Πανύμνητε, αμαρτίαν βασιλεύουσαν, νέκρωσον Θεοτόκε, και σώσόν με δέομαι.

Ωδή στ´.

Εκ του Μηναίου. Ο Ειρμός.

» Ιλάσθητί μου Σωτήρ· πολλαί γαρ αι ανομίαι μου, » και εκ βυθού των κακών, ανάγαγε δέομαι· προς» σε γαρ εβόησα, και επάκουσόν μου, ο Θεός της» σωτηρίας μου.

Φλογώδη ρείθρα φωτός, Ιερομάρτυς Υπάτιε, ανάψας ο ποταμός, νυκτί διαβαίνοντι, την τρίβον εδείκνυεν, υποφαίνων πάσι, της ψυχής σου την λαμπρότητα.

Τερατουργών δια σου, ο ζωοδότης Χριστός ο Θεός, ιάσεων θησαυρόν, το ύδωρ ανέδειξεν, ευχαίς σου Υπάτιε, γλυκασμόν θαυμάτων, το πικρόν απεργασάμενος.

Θαυμάτων υπερφυών, εργάτης ώφθης Υπάτιε· λαβών δε παρά Θεού, χάριν των ιάσεων, πηγή εχρημάτισας, δαψιλεύων πάσι, σωτηρίας θεία νάματα.

Θεοτοκίον.

Ταις σαις πρεσβείαις Αγνή, κινδύνων και περιστάσεων, εξάρπασόν με δεινών, και ρύσαί με δέομαι· συ γαρ τείχος άρρηκτον, και λιμήν και σκέπη, και απόρθητον οχύρωμα.

Έτερος. Τον Προφήτην Ιωνάν.

Ιεράρχης ευκλεής, και θαυμάτων αυτουργός, Εκκλησίας στηριγμός, και Μαρτύρων κοινωνός, Υπάτιε, σαφώς εδείχθης, τη πολιτεία σου.

Νεκρωθείς δια Χριστόν, ταις χερσί των δυσσεβών, ως ο πρώτος Αθλητών, υπέρ τούτων προς Θεόν, εβόησας· Μη στήσης τούτοις, την αμαρτίαν Σωτήρ.

Ως λαβών παρά Χριστού, των θαυμάτων την ισχύν, ασπαλάκων φθαρτικών, εξηφάνισας πληθύν, Υπάτιε, ταις προς τον Κτίστην, Πάτερ εντεύξεσι.

Θεοτοκίον.

Γνώμην δίδου μοι ορθήν, και καρδίαν καθαράν, ίνα πράττω και ποιώ, του Χριστού τας εντολάς, Πανάμωμε, και της αλήκτου, τύχω λαμπρότητος.

Κοντάκιον. Ήχος πλ. β´. Την υπέρ ημών.

Την ζωοποιόν, τελέσας ιερουργίαν, και των δωρεών, το τάλαντον επαυξήσας, ως θυσία προσήχθης, και κάρπωμα ένθεον, δι  ἀθλήσεως Υπάτιε, τω δοξάσαντι τον βίον σου, τοις αρρήτοις Πάτερ θαύμασιν. Αυτόν δυσώπει αεί, υπέρ πάντων ημών.

Ο Οίκος.

Ως τη καρδία καθαρός, και άμωμος τω βίω, δικαιοσύνης αληθούς, εργάτης ανεδείχθης, αποβαλών των γεηρών, το φρόνημα εις τέλος· και εν φρονήσει αληθεί πολιτευόμενος, θαυμάτων εκοσμήθης δυνάμεσι, και σοφίας θείας επλήσθης Υπάτιε· ένθεν Ιεράρχης θείος προβληθείς, Αποστολικώς τη Εκκλησία διέπρεψας, έργω και λόγω διαρρυθμίζων τας διανοίας των πιστών, ελπίδι των μελλόντων· αιρετικών δε τα ζιζάνια εκτίλλων, και την αυτών άνοιαν διελέγχων, υπ  αὐτῶν ανήρησαι, και αίματι ιδίω, προς τα όντως άγια των αγίων εισέδραμες, τω προσώπω του Χριστού εμφανιζόμενος· ον περ δυσώπει αεί, υπέρ πάντων ημών.

Συναξάριον.

Τη ΛΑ´ του αυτού μηνός, η Άθλησις του Αγίου Ιερομάρτυρος Υπατίου, Επισκόπου Γαγγρών.

Στίχοι.

Κτείνει γυνή βαλούσα καιρίαν λίθω,Τον Υπάτιον· φευ γυναικί αθλία!

Πρώτη Υπατίω βιότου πέρας εν τριακοστή.

Ο εν Αγίοις Πατήρ ημών Υπάτιος, εκ Κιλίκων ανθήσας, εν Γάγγραις αρχιερατεύσας, εν τη πρώτη Συνόδω των τριακοσίων δέκα και οκτώ Θεοφόρων Πατέρων εις γεγονώς, όλος πεπληρωμένος ην Πνεύματος Αγίου. Πολλούς δε πειρασμούς υπομείνας, και σημεία διάφορα εκτελέσας, γέγονε περιβόητος. Κωνσταντίνου γαρ βασιλεύοντος, του υιού του μεγάλου Κωνσταντίνου, δράκων τις πόθεν τοις βασιλικοίς ταμείοις προσπελάσας, εν οις άπας ο χρυσός εφυλάσσετο, και προς τη εισόδω αυτών εμφωλεύσας, πολλήν αθυμίαν τω Βασιλεί προεξένησε, μηδενός εκεί δυναμένου οπωσούν πλησιάσαι. Εν αμηχανία τοίνυν ο Βασιλεύς ων, τον μακάριον τούτον προσκαλείται· ον παραγενόμενον, μετά πολλής υποδεξάμενος της αιδούς, περί του επεισφρήσαντος απαγγέλλει θηρός. Ο δε Άγιος, ει δυνατόν μοι, φησίν, ω Βασιλεύ, του Θεού συνεργούντος, ου παραιτήσομαι ποιήσαι το προσταχθέν· και μη αθύμει, ω Βασιλεύ· τα γαρ παρά ανθρώποις αδύνατα, τω Θεώ δυνατά. Ταύτα του Αγίου ειρηκότος, και του δράκοντος πόρρωθεν αποδειχθέντος, ο Βασιλεύς, μη ασυντηρήτως, ω Πάτερ, φησί, τω θηρί πλησιάσης, και πείση, όπερ και πολλοί πεπόνθασιν, εξ εμών αμαρτιών. Και ο μακάριος· Η ημετέρα ευχή, Βασιλεύ, ουδέν ισχύει προς ταύτα, προς Θεόν δε σου η Πίστις, και η τούτου μεγάλη και αήττητος δύναμις. Τότε πεσών επί της γης, προσηύξατο εφ  ὥραν ικανήν· και αναστάς, λέγει τω Βασιλεί· Κέλευσον γενέσθαι μεγάλην πυρκαϊάν μέσον της πλατείας οδού, εν ω τόπω η στήλη του σου Πατρός ίδρυται· και οι μέλλοντες ταύτην ανάπτειν, προσμενέτωσαν εκεί, την εμήν εκδεχόμενοι άφιξιν. Και του Βασιλέως τούτο

προστάξαντος, ο Άγιος εισελθών, τα θύρας των Βασιλικών ταμείων ανέωξε, και άπαντες έφυγον· μήκοθεν δε τινες εστώτες και βλέποντες, φόβω και τρόμω συνείχοντο. Ο δε Άγιος, τύπτων το θηρίον δι  ἧς επεφέρετο ράβδου, ήνυεν ουδέν, και η ημέρα ήδη παρήρχετο, και πάντες ώοντο θανατωθήναι τον Άγιον. Αλλά το όμμα εις ουρανούς ανατείνας, και τον Κύριον επικαλεσάμενος, την ράβδον τω στόματι του θηρίου εμβάλων, είπεν· Εν ονόματι του Κυρίου μου Ιησού Χριστού, ακολούθει μοι. Και ο δράκων, ενδακών την ράβδον, ηκολούθει τω Αγίω, ως υπό τινος διωκόμενος. Ο γουν μακάριος, εξελθών από των Βασιλείων, και πάσαν την λεωφόρον διοδεύσας μέχρι του φόρου, την ράβδον έλκων επί της γης, δι  ἧς και τον δράκοντα, το

άκρον ενδακόντα της ράβδου και συρόμενον υπ  αὐτῆς, εξέπληξεν άπαντας. Ην γαρ φοβερός ο δράκων την θέαν, εξήκοντα πήχεις έχων το μήκος, ως έλεγον. Και πλησιάσας ο Άγιος τη πυρκαϊά, φησί προς τον δράκοντα· Εν τω ονόματι Ιησού Χριστού, ον εγώ ο ελάχιστος κηρύσσω, είσελθε μέσον της πυρκαϊάς. Ο δε φοβερός

εκείνος δράκων, καμάρας είδος ποιήσας, και υποκυρτώσας εαυτόν, και μέγα εκταθείς, έρριψεν εαυτόν εν μέσω του πυρός, και παρανάλωμα τούτου γέγονε. Και πάντες, δοξάζοντες και ευλογούντες τον Θεόν, εξεπλάγησαν, ότι τοιούτον φωστήρα και θαυματουργόν ανέδειξεν αυτοίς εν ταις ημέραις αυτών. Τότε ο Βασιλεύς, τον Άγιον διαφερόντως τιμήσας και ευχαριστήσας, τον χαρακτήρα της όψεως αυτού εκέλευσε σανίδι εντυπώσασθαι. Και τούτου γενομένου, εν τω Βασιλικώ ταμείω τούτον επέθετο, εις αποτροπήν παντός εναντίου. Τον Άγιον ουν κατασπασάμενος, απέστειλεν οίκαδε. Μετά δε το εξελθείν τον Άγιον εκ της Πόλεως, και προς τον οικείον αφικέσθαι θρόνον, οι της Ναβάτου αιρέσεως, φθόνον πολύν ωδινήσαντες κατ  αὐτοῦ, εν οις ειώθει ο αοίδιμος διέρχεσθαι στενωποίς και κρημνώδεσι τόποις παρακαθίσαντες, εγκεκρυμμένοι συν ροπάλοις και ξίφεσι, του μακαρίου εκείνου διερχομένου, αιφνιδόν ως άγριοι θήρες επαναστάντες εκ της ενέδρας, ο μεν, ξύλω, ο δε, λίθω, έτερος, ξίφει, κατά του κρημνού τον Άγιον ηκόντιζον. Και ρίψαντες αυτόν από του μεγάλου ύψους επί τον κρημνόν, ουκ ολίγας αυτώ πληγάς επέθεντο, ως πριν οι Ιουδαίοι τω Πρωτομάρτυρι Στεφάνω. Ο δε Άγιος, εν τω ποταμώ ριφείς ημιθανής, μικρόν αφυπνώσας, και τους οφθαλμούς προς ουρανόν διάρας, Κύριε, μη στήσης αυτοίς, έλεγε, την αμαρτίαν ταύτην. Και έτι αυτού προσευχομένου, γυνή τις εναγής και ακάθαρτος, λίθον άρασα μέγαν, και τον κρόταφον του Αγίου κρούσασα, το λειπόμενον της ζωής αυτού αφείλετο η δυστυχής και ταλαίπωρος· και η μεν τούτου αγία ψυχή εν χερσίν ήδη ην του Θεού· η δε εναγής εκείνη γυνή, πονηρώ πνεύματι ληφθείσα, δια του αυτού λίθου το ίδιον έτυπτε στήθος. Ωσαύτως δε και πάντες, οι του φόνου κοινωνήσαντες, υπό ακαθάρτων πνευμάτων επαιδεύοντο. Το δε Λείψανον του Αγίου εν αχυρώνι τινί κρύψαντες, ανεχώρησαν· αλλ  ὁ γεωργός, ου ο αχυρών ην, εισελθών επί τω δούναι τροφήν τοις εαυτού ζώοις, ακούσας ουρανίων άσμάτων δοξολογίαν, μηνυτής γέγονε του μακαρίου Πατρός. Τούτο αναμαθόντες οι οικήτορες της Πόλεως Γαγγρών, συνήχθησαν εκείσε, και κοινή θρηνήσαντες, έλαβον το Άγιον Λείψανον· και ανακομίσαντες τη εαυτών πόλει, κατέθεντο εν επισήμω τόπω. Η δε γυνή ελθούσα, και τύπτουσα εαυτήν τω λίθω δι  οὗ τον Άγιον έκτεινε, του θείου Λειψάνου κατατεθέντος, ευθέως ιάθη, ωσαύτως

και οι λοιποί του Αγίου φονείς, και ετέρων πολλών εν τη του Αγίου κηδεία τελεσθέντων θαυμάτων.

Τη αυτή ημέρα, μνήμη του Οσίου Πατρός ημών Ακακίου, Επισκόπου Μελιτινής, του Ομολογητού.

Στίχοι.

Ακακίω θνήσκοντι τω γης Αγγέλω,Χώραν ετοιμάζουσιν Άγγελοι πόλου.

Τη αυτή ημέρα, μνήμη των Αγίων Μαρτύρων των εν Περσίδι μαρτυρησάντων, Αυδά Επισκόπου, Βενιαμίν Διακόνου, και των συν αυτοίς εννέα Μαρτύρων, και άλλων πολλών Αγίων, των εις φυλακήν βληθέντων, και υπό μυών και γαλών, των συγκλεισθέντων αυτοίς, βιβρωσκομένων.

Στίχοι.

Αυδάς, ενισχύοντος υψίστου Λόγου,Καθείλεν ισχύν δυσσεβών, τμηθείς κάραν.

Αθλητικώ κλυστήρι, τω πάλω λέγω,Παν Βενιαμίν ψυχικόν κενοί βάρος.

Εν τοις όνυξι κάλαμον δεδεγμένοι,Σφας Μάρτυρας γράφουσιν άνδρες εννέα.

Ζώων ταμεία Μαρτύρων τα σαρκίαΜύς ετρέφοντο, και γαλαί εν τω βόθρω.

Ο Άγιος Μάρτυς Μένανδρος κατά πετρών γυμνός συρόμενος τελειούται.

Στίχοι.

Γυμνόν συρέντα τον Μένανδρον εν πέτραις,Στολήν ο Χριστός ενδύει σωτηρίας.

Οι Άγιοι τριάκοντα οκτώ Μάρτυρες, συγγενείς όντες, ξίφει τελειούνται.

Στίχοι.

Φυλή πεσούσα συγγενής δια ξίφους,Φύλα τροπούται των πεσόντων εκ πόλου.

Ο Όσιος Πατήρ ημών Βλάσιος, ο εξ Αμορίου έχων την γέννησιν, εν ειρήνη τελειούται.

Στίχοι.

Καρπούς, Βλάσιε, αρετών εκβλαστάνεις,Ους περ τρυγάς νυν εν πόλω μετ  Ἀγγέλων.

Ο Όσιος Πατήρ ημών Στέφανος ο θαυματουργός εν ειρήνη τελειούται.

Στίχοι.

Τον δε Στέφανον αστεφή πως ελλίπω,Τον θαυματουργόν, ον στέφει Θεού χάρις;

Ταις αυτών πρεσβείαις, ο Θεός, ελέησον ημάς. Αμήν.

Ωδή ζ´.

Εκ του Μηναίου. Ο Ειρμός.

» Οι εκ της Ιουδαίας, καταντήσαντες Παίδες εν» Βαβυλώνι ποτέ, τη πίστει της Τριάδος, την φλο-» γα της καμίνου, κατεπάτησαν ψάλλοντες· Ο των» Πατέρων ημών, Θεός ευλογητός ει.

Απορρήτων θαυμάτων, αυτουργός Ιεράρχα παρά Χριστού γεγονώς, εφώτισας τον κόσμον, τη πράξει και τω λόγω, εκδιδάξας βοάν ευσεβώς· Ο των Πατέρων ημών, Θεός ευλογητός ει.

Απογνώσεως βρόχους, ο βυθώ απιστίας αποπνιγόμενος, προσάπτων τοις πεσούσιν, εις πάθη ατιμίας, την μετάνοιαν έσβεσεν· ην περ αστράψας πιστοίς, κατέφλεξας Ναβάτον.

Θεοτοκίον.

Την Μητέρα του Λόγου, την Αγνήν Θεοτόκον και προστασίαν ημών, δι  ἧς τας επηρείας, εχθρών καταπατούμεν, ανυμνούμεν και λέγομεν· Ευλογημένη Θεόν, σαρκί αποτεκούσα.

Έτερος. Τους εν καμίνω.

Εν τη δυνάμει Πάτερ του Χριστού, τελών τα τεράστια, προς επίγνωσιν αυτού, τους πριν εν σκότει πλάνης καθεύδοντας, ίθυνας πιστώς κραυγάζοντας· Ευλογητός ο Θεός, ο των Πατέρων ημών.

Ρείθροις σοφέ των θείων διδαχών, αιρέσεων έσβεσας, το πυρ το χαλεπόν, ψυχάς δε των ευσεβών κατήρδευσας, φέρειν τους καρπούς της πίστεως, και μεγαλύνειν Χριστόν, τον των Πατέρων Θεόν.

Ανατολαίς των έργων σου σοφέ, ως ήλιος πάμφωτος, φωτίζεις πάσαν γην· και δύσας τη αθλήσει ανέτειλας, Πάτερ προς το φως το άδυτον, και κατοπτεύεις Χριστόν, τον της ζωής χορηγόν.

Θεοτοκίον.

Σεσαρκωμένον τέτοκας ημίν, τον πριν αθεώρητον, και άσαρκον Θεόν· ον εκδυσώπει εκτενώς Δέσποινα, δούναι οφληματων άφεσιν, τοις ανυμνούσι 
 πιστώς, τα μεγαλεία τα σα.

Ωδή η´.

Εκ του Μηναίου. Ο Ειρμός.

» Τον Βασιλέα, των ουρανών ον υμνούσι, στρατιαί» των Αγγέλων υμνείτε, και υπερυψούτε, εις παν-» τας τους αιώνας.

Τας αναιμάκτους, ειλικρινώς τη Τριάδι, αναφέρων θυσίας παμμάκαρ, γέγονας Κυρίου, σφάγιον μαρτυρίου.

Την ιεράν σου, βάψας στολήν τω οικείω, Θεοφόρε αίματι προθύμως, στέφανον εδέξω, διπλούν Ιερομάρτυς.

Ως Μαθητής, οίά περ Χριστού εκμιμήσει, συμπαθείας θνήσκων υπερηύχου, σου τους ανδροφόνους, τεύξασθαι σωτηρίας.

Θεοτοκίον.

Λόγον συνείληφας, εν γαστρί υπέρ λόγον· και τεκούσα πάλιν παρθενεύεις· πάντα υπέρ φύσιν, τα σα Θεογεννήτορ!

Ωδή η´. Ον φρίττουσιν Αγγελοί.

Ιέρευσας Όσιε, ως άγγελος Χριστού, και τούτω προσήνεξαι, ως θύμα καθαρόν, κτανθείς Ιεράρχα, υπ  ἀνόμων ανδρών, μη φερόντων Πάτερ, την θείαν διδαχήν σου.

Μετέβαλες Όσιε, ύδωρ το αλμυρόν, και θαύματα μέγιστα, τελών θεία ροπή, προσήγαγες πλήθη, σεσωσμένων Χριστώ, Υπάτιε παμμάκαρ, ως θείος Ιεράρχης.

Ο μέγας Υπάτιος, φωστήρ ο των πιστών, ο λάμψας τοις πέρασι, θαυμάτων αστραπαίς, βαλλόμενος λίθοις, υπ  ἀνόμων λαών, λίθος ανεδείχθη, Χριστού της Εκκλησίας.

Θεοτοκίον.

Υμνούμεν το μέγα, μυστήριον της σης, κυήσεως Άχραντε, εν πίστει αληθεί· Θεόν γαρ αφράστως, κυήσασα ημίν, έλυσας την πάλαι, κατάραν των ανθρώπων.

Ωδή θ´.

Εκ του Μηναίου. Ο Ειρμός.

» Εξέστη επί τούτω ο ουρανός, και της γης κατε-» πλάγη τα πέρατα, ότι Θεός, ώφθη τοις ανθρώ-» ποις σωματικώς, και η γαστήρ σου γέγονεν, ευρυ-» χωροτέρα των ουρανών· διο σε Θεοτόκε, Αγγέ-» λων και ανθρώπων, ταξιαρχίαι μεγαλύνουσιν.

Μωσέα εικονίζων ταις αρεταίς, περιήλασας τούτον τω θαύματι, ράβδω τη ση πλήξας τε τον δράκοντα ευθαρσώς, ως εν αγγίστρω είλκυσας, Πάτερ εκ ταμείων Βασιλικών, πυρί καταναλώσας, ως όργανον κακίας, ορθοδοξία κραταιούμενος.

Χωννύμενος τοις λίθοις δια Χριστόν, υπό των μιαιφόνων Υπάτιε, ρείθροις των σων, έπνιξας αιμάτων του ασεβούς, Ναβάτου τα αντίθεα, δόγματα κηρύξας Πάτερ σοφέ, τοις πταίουσι συγγνώμην, δια της μετανοίας, των οφλημάτων προσπορίζεσθαι.

Μη παύση ικετεύων υπέρ ημών, Ιεράρχα και Μάρτυς Υπάτιε, τω Ποιητή, πάντων και Δεσπότη παρεστηκώς, εκ πειρασμών και θλίψεων, ρύσασθαι τους πόθω ειλικρινεί, τελούντας την σην μνήμην, και θείαις μελωδίαις, ανευφημούντάς σε πανεύφημε.

Θεοτοκίον.

Οφρύν και θράσος άμα των δυσμενών, ο τεχθείς εκ Παρθένου κατάβαλε, και τας βουλάς, των κακοδοξούντων Δημιουργέ· των δε πιστών το σύστημα, στήριξον ακράδαντον ως Θεός, το κέρας ανυψώσας, και πίστει κραταιώσας, ίνα σε πάντες μεγαλύνωμεν.

Έτερος. Την φωτοφόρον νεφέλην.

Αγγελικαίς υμνωδίαις, δορυφορούμενον Πάτερ, το λείψανόν σου το σεπτόν, τοις πιστοίς επεγνώσθη, υπέρ λαβόντες ευλαβώς, οσίως εκήδευσαν Υπάτιε, εξ ου άφθονος Χάρις, ιαμάτων έρρει πάσι θαυμαστώς.

Μαρτυρικώς εκδημήσας, προς την ζωήν την αγήρω, οράς το πρόσωπον Χριστού, και το άφραστον κάλλος, τους φονευτάς σου δε σοφέ, πολλοίς ετασμοίς Χριστός επαίδευσεν, ίνα γνώσιν οι πάντες, την λαμπρότητα ζωής σου της σεπτής.

Η παναγία σου μνήμη, επιδημήσασα κόσμω, καθαγιάζει τας ψυχάς, των τιμώντων σε Πάτερ, εν η υμνούμεν οι πιστοί, τους θείους αγώνάς σου Υπάτιε, αλλ  ἐξαίτει τοις πάσιν, ιλασμόν αμαρτιών και θείον φως.

Θεοτοκίον.

Νενεκρωμένον με πάσαις, ταις του εχθρού μεθοδείαις, εξεγείρον προς αληθούς, μετανοίας τα έργα, και ρύσαί με πάσης φθοράς, ζωήν η τεκούσα την αιώνιον, Θεοτόκε Παρθένε, την νεκρώσασαν θανάτου την ισχύν.

Εξαποστειλάριον. Γυναίκες ακουτίσθητε.

Αρχιερεύς θεόληπτος, Υπάτιε γενόμενος, αγγελική πολιτεία, διέλαμψας τοις εν κόσμω, και μαρτυρίου σκάμμασι, την σην ζωήν εσφράγισας, Ιερομάρτυς ένδοξε· διο λαμπρώς εδοξάσθης, παρά Χριστού του Σωτήρος.

Θεοτοκίον.

Αγγέλων αγαλλίαμα, και των βροτών διάσωσμα, τον Βασιλέα της δόξης, κυήσασα ανεδείχθης, Παρθένε Παναμώμητε, κυρία πάσης κτίσεως· διο κυριευθέντα με, υπό πικράς αμαρτίας, διάσωσον δυσωπώ σε.

Εις τους Αίνους, ιστώμεν στίχους δ´ και ψάλλομεν Στιχηρά Προσόμοια.

Ήχος πλ. δ´. Ω του παραδόξου θαύματος!

Πάτερ θεόφρον Υπάτιε, εν εγκρατεία καλώς, εκτραφείς εις περιδόξον, αρετών ανέδραμες, ύψος ανατεινόμενος, προς θεωρίαν την υπέρ έννοιαν, Χριστού το κάλλος κατοπτριζόμενος· ου ταις ελλάμψεσι, νουν τε και διάνοιαν, καταυγασθείς, πάσιν επήστραψας, θαυμάτων χάριτας.

Πάτερ Πατέρων Υπάτιε, Ορθοδοξίας φωτί, απαστράψας κατηύγασας, διανοίας όσιε, των πιστώς προστρεχόντων σοι, και τας Αρείου κόρας ημαύρωσας, αποκηρύξας της Εκκλησίας Χριστού. Όθεν φωστήρα σε, κεκτημένοι μέγιστον, την ιεράν, μνήμην σου γεραίρομεν, και μακαρίζομεν.

Πάτερ ιερέ Υπάτιε, τον Βασιλέα Χριστόν, ον τρανώς ανεκήρυξας, Πατρί ομοούσιον, έχων εν τη καρδία σου, τας των θαυμάτων ακτίνας έλαμψας, φωταγωγήσας πάσαν υφήλιον· δράκοντα έκτεινας, και θερμών ανάβλυσιν, σαις προσευχαίς, υδάτων πεποίηκας· διο τιμώμέν σε.

Πάτερ παμμάκαρ Υπάτιε, υπό χειρών δυσσεβών, ως εκτάνθης ανέδραμες, προς τα επουράνια, μετά δόξης σκηνώματα, το δε σεπτόν σου και θείον λείψανον, πηγάς θαυμάτων πάσιν ανέβλυσεν. Όθεν υμνούμέν σε, ως Ιερομάρτυρα, μέγαν Χριστού, και μεσίτην ένθεον, ημών προς Κύριον.

Δόξα. Ήχος πλ. δ´.

Της εν Χριστώ ιερουργίας, καλώς τελέσας την λειτουργίαν, ιδίω αίματι εσφράγισας, της αληθείας το κράτος Όσιε· προθύμως γαρ τέθεικας, την ζωήν Ιεράρχα, Αποστολικώ ζήλω προϊστάμενος, των δογμάτων της πίστεως· και μαρτυρικής ευκλείας αξιωθείς, λαμπροτέραν έδειξας, την ιερωσύνην τοις άθλοις σου. Και νυν Ιερομάρτυς Υπάτιε, τη Αγία Τριάδι πρέσβευε, δωρήσασθαι ημίν το μέγα έλεος.

Και νυν. Θεοτοκίον.

Τα ουράνια υμνεί σε, Κεχαριτωμένη Μήτερ ανύμφευτε, και ημείς δοξολογούμεν, την ανεξιχνίαστόν σου γέννησιν· Θεοτόκε πρέσβευε, σωθήναι τας ψυχάς ημών.

Δοξολογία μεγάλη και Απόλυσις.

ΕΙΣ ΤΗΝ ΛΕΙΤΟΥΡΓΙΑΝ

Τα Τυπικά, οι Μακαρισμοί· και εκ του Κανόνος του Αγίου η γ´ και η στ´ ωδή.

Τα συνήθη. Τελείται δε Προηγιασμένη, εν η μετά τον Προοιμιακόν, τα Προς Κύριον, εις δε το Κύριε, εκέκραξα, ιστώμεν στίχους ι´ και ψάλλομεν του Τριωδίου

στ´, ήτοι το Ιδιόμελον των Αποστίχων δις, το Μαρτυρικόν, και γ´ του Εσπερινού, του δε Αγίου δ´ η τα γ´ του Εσπερινού, Πάτερ Υπάτιε... ποιούντες αυτά δ´.

Δόξα, του Αγίου, Θεοπρεπεί πολιτεία εμπρέπων... Και νυν. Θεοτοκίον. Δέσποινα, πρόσδεξαι... κ.λ.π. Μετά τα Αναγνώσματα του Τριωδίου και το Κατευθυνθήτω..., αμέσως ο Απόστολος του Αγίου, όνπερ , Ευαγγέλιον δε, Υμείς εστε το φως του κόσμου... ζήτει αυτό τη ιη´ Ιανουαρίου.

Απόστολος. Προς Εβραίους (ζ´ 26-28, η´ 1-2).(Ζήτει τη στ´ Νοεμβρίου, του Αγίου Παύλου ΚΠολεως).

Προκείμενον. Ήχος βαρύς. (Ψαλμός ριε´).

Τίμιος εναντίον Κυρίου ο θάνατος του οσίου αυτού.

Στιχ. Τι ανταποδώσωμεν τω Κυρίω περί πάντων, ων ανταπέδωκεν ημίν;

Προς Εβραίους Επιστολής Παύλου το Ανάγνωσμα.

Αδελφοί, τοιούτον έχομεν αρχιερέα, ος εκάθισεν εν δεξιά του θρόνου της μεγαλωσύνης εν τοις ουρανοίς, των Αγίων λειτουργός και της σκηνής της αληθινής, «ην έπηξεν ο Κύριος», και ουκ άνθρωπος. Πας γαρ αρχιερεύς εις το προσφέρειν δώρά τε και θυσίας καθίσταται· όθεν αναγκαίον έχειν τι και τούτον ο προσενέγκη. Ει μεν γαρ ην επί γης, ουδ  ἂν ην ιερεύς, όντων των ιερέων των προσφερόντων κατά τον νόμον τα δώρα, οίτινες υποδείγματι και σκια λατρεύουσι των επουρανίων, καθώς κεχρημάτισται Μωϋσής μέλλων επιτελείν την σκηνήν· «Όρα» γαρ φησι, «ποιήσεις πάντα κατά τον τύπον τον δειχθέντα σοι εν τω όρει»· νυνί δε διαφορωτέρας τέτευχε λειτουργίας, όσω και κρείττονός εστι διαθήκης μεσίτης, ήτις επί κρείττοσιν επαγγελίαις νενομοθέτηται.

Αλληλούϊα (γ´). Ήχος β´. (Ψαλμός ρλα´).

Στιχ. Οι ιερείς σου, Κύριε, ενδύσονται δικαιοσύνην, και οι όσιοί σου αγαλλιάσονται.

Ότι εξελέξατο Κύριος την Σιών.

Ευαγγέλιον. Εκ του κατά Ματθαίον (ε´ 14-19).(Ζήτει τη ιη´ Ιανουαρίου, του Αγίου Αθανασίου).

Είπεν ο Κύριος τοις εαυτού μαθηταίς· Υμείς εστε το φως του κόσμου. Ου δύναται πόλις κρυβήναι επάνω όρους κειμένη· ουδέ καίουσι λύχνον και τιθέασιν αυτόν υπό τον μόδιον, αλλ  ἐπὶ την λυχνίαν, και λάμπει πάσι τοις εν τη οικία. Ούτω λαμψάτω το φως υμών έμπροσθεν των ανθρώπων, όπως ίδωσιν υμών τα καλά έργα και δοξάσωσι τον πατέρα υμών τον εν τοις ουρανοίς. Μη νομίσητε ότι ήλθον καταλύσαι τον νόμον η τους προφήτας· ουκ ήλθον καταλύσαι, αλλά πληρώσαι. Αμήν γαρ λέγω υμίν, έως αν παρέλθη ο ουρανός και η γη, ιώτα εν η μία κεραία ου μη παρέλθη από του νόμου έως αν πάντα γένηται. ος εάν ουν λύση μίαν των εντολών τούτων των ελαχίστων και διδάξη ούτω τους ανθρώπους, ελάχιστος κληθήσεται εν τη βασιλεία των ουρανών· ος δ  ἂν ποιήση και διδάξη, ούτος μέγας κληθήσεται

εν τη βασιλεία των ουρανών.

Κοινωνικόν.

Εις μνημόσυνον αιώνιον έσται δίκαιος. Αλληλούϊα.

Μεγαλυνάριον.

Χαίροις Αποστόλων ο μιμητής, Υπάτιε Πάτερ, και Μαρτύρων ο κοινωνός· χαίροις ο πηγάζων, θαυμάτων θεία ρείθρα, τοις πίστει προσιούσι, τη προστασία σου.

Δίστιχον.

Υπάτιε αίνεσιν θείαν σοι άδει,Γεράσιμος ώπερ σην βράβευε χάριν.

